
   Тайга шăпах-ха, ыйхăра хырсем.

Пуш-пушă çул кĕтмест халь никама та.

Эп каçа хирĕç алăк питĕрсе

Пĕр хырсене çеç ырă каç сунатăп.



Сунас килет ман ырă каç татах

Тăван яла, инçет Чăваш çĕрне.

Ман шухăша хырсем те сиснĕнех

Пĕр самантрах ав улшăнчĕç йăлтах.



Вĕсем çине халь уйăх сапăнать,

Çил сĕртĕнсе иртет хăй аркипе,

Кĕçех утса тухассăн туйăнать

Хырсем çул варрине ĕречĕпе.



Вăрман касакансем пек шавласа,

Çулпа утса, тен, кайĕç ак хырсем.

Тен, кайĕç ман Чăваш çĕрне вĕсем,

Ăçта çеç çитмĕн пĕр çула тухсан?!



Каç кӳлĕм эп пăхатăп та ялан,

Хăйăрлă çул кĕтмест пек никама та.

Хырсем çавах тухаççĕ-ха çула,

Эп вĕсене телейлĕ çул сунатăп.

  